
Annotatsiya: Ushbu maqolada Buxoro viloyatida hunarmandchilik faoliyatining 2017–2024 yillardagi rivojlanish 
tendensiyalari tahlil qilingan. Tadqiqotda hunarmandlar sonining dinamikasi, gender va yosh tarkibi hamda faoliyat 
turlari bo‘yicha ixtisoslashuv jarayonlari ko‘rib chiqildi. Natijalar viloyatda hunarmandchilikning barqaror o‘sish 
modeli shakllanayotganini, ayollar va yoshlarning ishtiroki sezilarli darajada ortganini ko‘rsatdi. Shuningdek, sohada 
diversifikatsiya jarayonlari jadallashib, bozor ehtiyojlariga moslashuvchanlik kuchaygani aniqlangan. Hunarmandchilik 
tadbirlarining ko‘payishi esa sohaning turizm va bozor integratsiyasini kuchaytirayotganini tasdiqladi. Yakunda, sohani 
yanada rivojlantirish uchun ayollar va yoshlar uchun qo‘llab-quvvatlash dasturlarini kengaytirish, marketing va raqamli 
savdo imkoniyatlarini rivojlantirish bo‘yicha tavsiyalar berildi.

Kalit soʻzlar: hunarmandchilik bozori, turizm, marketing strategiyalari, rivojlanish tendensiyalari, gender tenglik, yoshlar 
bandligi, diversifikatsiya.
Abstract: This article examines the development trends of handicraft activities in Bukhara region during the years 
2017–2024. The study analyzes the dynamics of the number of artisans, their gender and age composition, as well 
as the processes of specialization across various fields. The findings demonstrate that a stable growth pattern has 
been established in the region’s handicraft sector, with a notable increase in the participation of women and youth. The 
analysis also shows that diversification within the sector has accelerated, improving its adaptability to market demands. 
Furthermore, the growing number of handicraft-related events confirms the strengthening integration of the sector with 
tourism and the market. The study concludes with recommendations to further enhance the development of the sector by 
expanding support programs for women and youth, and by advancing marketing practices and digital trade opportunities.

Key words: handicraft market, tourism, marketing strategies, development trends, gender equality, youth employment, 
diversification.
Аннотация: В данной статье рассматриваются тенденции развития ремесленной деятельности в Бухарской 
области в 2017–2024 гг. В исследовании проанализированы динамика численности ремесленников, их гендерный 
и возрастной состав, а также процессы специализации по различным направлениям. Результаты показывают, 
что в регионе сформировалась устойчивая модель роста ремесленного сектора, при этом значительно возросло 
участие женщин и молодежи. Анализ также свидетельствует об ускорении процессов диверсификации, что 
повышает адаптивность сектора к рыночным требованиям. Кроме того, увеличение числа мероприятий, связанных 
с ремесленным производством, подтверждает усиление интеграции сектора с туризмом и рынком. В заключение 
даны рекомендации по дальнейшему развитию отрасли за счет расширения программ поддержки женщин и 
молодежи, а также совершенствования маркетинга и цифровой торговли.

Ключевые слова: рынок ремесленных изделий, туризм, маркетинговые стратегии, тенденции развития, гендерное 
равенство, занятость молодежи, диверсификация.

K I R I S H
Hunarmandchilik qadimiy iqtisodiy faoliyat turlaridan biri bo‘lib, u nafaqat aholi daromadini oshirish, balki 

milliy qadriyatlarni asrash va targ‘ib qilishda ham muhim ahamiyat kasb etadi. So‘nggi yillarda kreativ industriyalar 
jahon yalpi ichki mahsulotida sezilarli ulushga ega bo‘lib, bandlikning barqaror o‘sishini ta’minlamoqda[1]. Shu 
jarayonda hunarmandchilik va turizm integratsiyasi ko‘plab mamlakatlarda iqtisodiy rivojlanishning muhim 
drayveriga aylangan.

O‘zbekistonda hunarmandchilik sohasi davlat siyosatining ustuvor yo‘nalishlaridan biri sifatida 
rivojlanmoqda. “Hunarmand” uyushmasi faoliyatini kengaytirish, soliq va kredit imtiyozlari joriy etish, ko‘rgazma 
va festivallar tashkil etish sohaning iqtisodiy va ijtimoiy ahamiyatini yanada kuchaytirmoqda [2].

Hududlar kesimida Buxoro viloyati hunarmandchiligi o‘zining tarixiy maktablari va boy merosi bilan ajralib 
turadi. Gilamdo‘zlik, zardo‘zlik, yog‘och o‘ymakorligi va zargarlik kabi tarmoqlar bugungi kunda ham hudud 

iqtisodiy salohiyatining muhim qismini tashkil etmoqda [3]. 2017–2024 yillardagi statistik ko‘rsatkichlar viloyatda 
hunarmandlar soni o‘sib borayotganini, ayollar va yoshlarning ishtiroki kengayayotganini hamda faoliyat turlari 
diversifikatsiyalanayotganini ko‘rsatadi.

Shunday qilib, Buxoro viloyati hunarmandchilik bozorining rivojlanish tendensiyalarini o‘rganish hududiy 
iqtisodiy siyosatni shakllantirish va milliy darajada barqaror rivojlanish strategiyalarini belgilashda dolzarb 
ahamiyatga ega.

M A V Z U G A  O I D  A D A B I Y O T L A R  T A H L I L I
Xalqaro adabiyotlarda hunarmandchilik sohasi ko‘pincha turizm va madaniy meros bilan bog‘liq holda 

o‘rganiladi. Masalan, Álvarez-García, del Río-Rama va Pires[4] madaniy meros va turizmning o‘zaro sinergiyasi 
mintaqaviy rivojlanishning muhim drayveri ekanini ko‘rsatgan. Timothy va Nyaupane[5] esa rivojlanayotgan 
mamlakatlarda hunarmandchilik turizm bilan uyg‘unlashganda eksport va milliy brend salohiyati sezilarli 
oshishini ta’kidlaydi.

MDH mamlakatlari olimlari ham ushbu masalaga e’tibor qaratgan. Masalan, Rossiyalik S. Pankratova[6] 
hunarmandchilikni “kreativ iqtisodiyotning barqaror segmenti” sifatida talqin qilib, uning hududiy bandlik va 
turizmni rivojlantirishdagi rolini asoslab bergan. Qozog‘istonda A. Kenzhebayev[7] hunarmandchilikni kichik 
biznesni qo‘llab-quvvatlash va qishloq hududlarida ijtimoiy farovonlikni oshirish vositasi sifatida ko‘rsatgan.

O‘zbek olimlari ham so‘nggi yillarda ushbu sohaga chuqur ilmiy yondashuv bermoqda. Z. Hamidova [2] 
hunarmandchilik bozorining iqtisodiy ahamiyatini tahlil qilib, uni hududiy iqtisodiy o‘sishning muhim manbai 
sifatida ko‘rsatgan. R. Abdullaeva[3] gender masalalariga e’tibor qaratib, ayollarning hunarmandchilikdagi 
faolligi ijtimoiy inklyuziyani kuchaytirishini ta’kidlagan.

Umuman olganda, xalqaro, MDH va o‘zbek adabiyotlari hunarmandchilikning nafaqat iqtisodiy, balki 
madaniy va ijtimoiy barqarorlikni ta’minlovchi muhim soha ekanini tasdiqlaydi. Bu esa Buxoro viloyatidagi 
tendensiyalarni tahlil qilishda nazariy va amaliy asos bo‘lib xizmat qiladi.

T A D Q I Q O T  M E T O D O L O G I YA S I
Tadqiqotda Buxoro viloyatida hunarmandchilik faoliyatining rivojlanish tendensiyalarini aniqlash maqsadida 

qiyosiy-statistik tahlil va deskriptiv yondashuv qo‘llanildi. Asosiy ma’lumotlar manbai sifatida O‘zbekiston Davlat 
statistika qo‘mitasi[8], “Hunarmand” uyushmasi hisobotlaridan[9] foydalanildi. 2017–2024 yillar oralig‘ida 
hunarmandlar sonining o‘sishi, gender va yosh tarkibidagi o‘zgarishlar, ixtisoslashuv yo‘nalishlari hamda 
ko‘rgazma, yarmarka va festivallar kabi targ‘ibot tadbirlari dinamikasi tahlil qilindi. Shuningdek, jadval va 
grafiklar orqali demografik va strukturaviy o‘zgarishlarning o‘zaro uyg‘unligi baholandi. 

Ushbu metodologik yondashuv sohaning barqaror rivojlanish omillarini aniqlash, mavjud muammolarni 
ko‘rsatish va istiqbolda samarali strategiyalarni ishlab chiqishga imkon berdi.

T A H L I L  V A  N A T I J A L A R
Buxoro viloyati ko‘p asrlik boy hunarmandchilik merosiga ega bo‘lib, bu yerda yog‘och o‘ymakorligi, 

gilamdo‘zlik, zardo‘zlik, kashtachilik, zargarlik kabi ko‘plab milliy sohalar rivojlangan[10]. Viloyat aholisi orasida 
ushbu faoliyat turlarining jadal rivojlanib borayotgani, nafaqat iqtisodiy, balki madaniy-ijtimoiy omillar bilan ham 
chambarchas bog‘liqdir. Quyidagi 1-rasmda Buxoro viloyati bo‘yicha hunarmandlar soni va tarkibi tahlil qilingan.

1-rasm. Buxoro viloyatida faoliyat yuritayotgan hunarmandlarning 2017-2024-yillardagi dinamikasi

1-rasm ma’lumotlariga ko‘ra, Buxoro viloyatida 2017–2024 yillar davomida hunarmandlar soni umumiy 
o‘sish tendensiyasini ko‘rsatmoqda. 2017-yilda 1831 nafar hunarmand ro‘yxatga olingan bo‘lsa, 2024-yilda bu 
ko‘rsatkich 2378 nafarga yetgan. 2020–2021 yillarda biroz pasayish kuzatilganiga qaramay, so‘nggi yillarda 
barqaror o‘sish qayd etilgan. Bu esa viloyatda hunarmandchilik faoliyatiga bo‘lgan talab va qiziqish ortib 
borayotganini anglatadi. 

Endilikda ushbu o‘sish jarayonini chuqurroq tushunish uchun viloyatdagi hunarmandlarning tarkibiy 
tuzilmasini  ya’ni, ularning jinsi, yoshi va ixtisoslashuv yo‘nalishlari bo‘yicha taqsimotini tahlil qilish muhim 
ahamiyat kasb etadi. Bu tahlil orqali Buxoro viloyatida hunarmandchilik sohasida qaysi toifa vakillari faolroq 
ishtirok etayotganini va mavjud tarkibiy muvozanatni aniqlash mumkin bo‘ladi. Quyidagi 2-rasm va 3-rasmlarda 
viloyatda faoliyat yuritayotgan hunarmand a’zolarni ayollar, erkaklar va yoshlar kesimida tahlil qilingan.

2-rasm ma’lumotlariga ko‘ra, 2017-2024 yillar davomida Buxoro viloyatida hunarmandlar soni barqaror 
o‘sib borgan bo‘lib, bu jarayonda eng katta o‘sish 2018-yilda kuzatilgan. Erkak hunarmandlar soni 239 nafarga, 
ayollar soni esa 273 nafarga oshgan. Bu esa ayollar o‘rtasida hunarmandchilik faoliyatiga bo‘lgan qiziqish va 
iqtisodiy faollik darajasining keskin oshganligini ko‘rsatadi.

Tahlillar shuni ko‘rsatadiki, aynan ayol hunarmandlar soni o‘sish sur’ati bo‘yicha yetakchilikni qo‘lga kiritgan. 
Ushbu demografik siljish hunarmandchilikda gender tenglikning mustahkamlanayotganini va ayollar uchun bu 
sohaning bandlik manbai sifatida tobora muhim o‘rin egallayotganini ko‘rsatadi.

2-rasm. Buxoro viloyati “Hunarmand” uyushmasi 
a’zolarining tarkibi bo‘yicha tahlili

3-rasm. Viloyat “Hunarmand” uyushmasiga a’zo 
yoshlar soni bo‘yichа tаhlili

3-rasmda esa, 2017-2024 yillar oralig‘ida Buxoro viloyatida hunarmandchilik sohasida faoliyat yuritayotgan 
yoshlar soni sezilarli o‘zgargan bo‘lib, ayniqsa 2018-yilda 92 nafarlik keskin o‘sish qayd etilgan. Bu yil davomida 
yoshlar sonining 27,8 foizga oshgani, viloyatda yoshlarga mo‘ljallangan hunarmandchilik dasturlarining 
samaradorligini ko‘rsatadi. Shuningdek, 2020-2021 yillarda yoshlar sonining biroz pasaygani kuzatilgan 
bo‘lsa-da, 2022-yildan boshlab o‘sish sur’ati tiklangan va 2024-yilga kelib yana 428 nafarga yetgan. Ushbu 
raqamlar hunarmandchilikda yoshlar qatlamining barqaror ishtirok etayotganini, bu esa sohaning uzluksiz 
rivojlanishini ta’minlovchi muhim omilga aylanayotganini tasdiqlaydi. Demak, yoshlarni hunarmandchilikka jalb 
etish, nafaqat bandlikni oshiradi, balki milliy madaniy merosni davom ettirishning strategik garovidir.

Umuman olganda, hunarmandlar sonining yillik o‘sish sur’atlari va ularning tarkibiy ko‘rinishlari 
o‘rtasidagi uyg‘unlik, sohada barqaror rivojlanish modelining shakllanayotganini bildiradi. Bu esa, kelgusida 
hunarmandchilikni iqtisodiy diversifikatsiyaning muhim tarkibiy qismiga aylantirish imkonini beradi.

Endilikda, yuqorida keltirilgan demografik tahlil natijalaridan kelib chiqib, Buxoro viloyatidagi 
hunarmandlarning qaysi faoliyat turlarida ko‘proq ishtirok etayotganini aniqlash alohida ahamiyat kasb etadi. 
Chunki hunarmandchilik sohasi nafaqat madaniy merosni saqlovchi va uni iqtisodiy qiymatga aylantiruvchi 
platforma, balki ayollar, yoshlar va boshqa ijtimoiy guruhlar uchun bandlik manbai sifatida ham muhim rol 
o‘ynamoqda. Mazkur tarkibiy o‘zgarishlar ushbu guruhlarning qaysi yo‘nalishlarga nisbatan ko‘proq moyillik 
bildirayotganini, qanday ixtisoslashuv jarayonlari kechayotganini va hududda qaysi hunar turlarining iqtisodiy 
va madaniy salohiyati yuqoriligini aniqlash zaruratini yuzaga keltiradi. 

Umuman olganda, Buxoro viloyatida hunarmandchilik turlarining diversifikatsiyalashuvi, an’anaviy 
sohalardan tashqari yangi ixtisoslashgan yo‘nalishlarning ham rivojlanayotgani, hududiy iqtisodiy o‘sish va 
madaniy merosni saqlashda muhim omil bo‘lib xizmat qilmoqda.

Hunarmandchilik sohasi milliy madaniyat, tarixiy an’analar va hududiy identifikatsiyaning ajralmas qismi 
sifatida har bir mintaqaning ijtimoiy-iqtisodiy rivojlanishida muhim ahamiyat kasb etadi. Xususan, Buxoro 
viloyatida ushbu sohani rivojlantirish maqsadida so‘nggi yillarda ko‘plab ko‘rgazma, yarmarka va festivallar 
tashkil etilmoqda. Bu tadbirlar mahalliy ustalarning ijodiy salohiyatini namoyish qilish, mahsulotlarini ichki va 
tashqi bozorga olib chiqish, shuningdek, hunarmandchilik faoliyatini ommalashtirishga xizmat qilmoqda.

2022-2024-yillar mobaynida viloyatda o‘tkazilgan tadbirlar soni yil sayin ortib borayotgani bu yo‘nalishga 
berilayotgan e’tibor va qo‘llab-quvvatlash choralari natijasi sifatida baholanishi mumkin. Xususan, “Ipak va 
Ziravorlar festivali”, “Xalqaro zardo‘zlik va zargarlik festivali”, “Buxoro zargarlik san’ati haftaligi” va boshqa 
shu kabi an’anaviy tadbirlar hunarmandchilikni rivojlantirish bilan birga, hududning turistik jozibadorligini ham 
oshirmoqda. 

Quyidagi 1-jadvalda ushbu tadbirlarning soni va o‘sish sur’atlari yillar kesimida statistik tahlil qilingan. 
Bu esa Buxorodagi hunarmandchilik infratuzilmasi, marketing va savdo strategiyalarining bosqichma-bosqich 
takomillashib borayotganini anglashga xizmat qiladi.

1-jadval. Buxoro viloyatida hunarmandchilik sohasida o‘tkazilgan tadbirlar tahlili

T/r Tadbir turi 2022
Yil

2023
Yil

2024
Yil

2022-yilga nisbatan 
2024 yildаgi o‘sish 

sur’ati (%)

2023-yilga nisbatan 
2024 yildаgi o‘sish 

sur’ati (%)

1 Ko‘rgazmalar 3 ta 4 ta 6 ta +100,0 +50,0

2 Yarmarkalar 4 ta 5 ta 6 ta +50,0 +20,0

3 Festivallar 2 ta 2 ta 3 ta +50,0 +50,3 

Jami: 9 ta 11 ta 15 ta +66,7 +36,4 

Yuqoridagi jadval ma’lumotlariga ko‘ra, Buxoro viloyatida 2022–2024 yillar davomida hunarmandchilik 
sohasini targ‘ib qilishga qaratilgan ko‘rgazma, yarmarka va festivallar sonining izchil o‘sib borayotgani ushbu 
yo‘nalishga bo‘lgan e’tiborning kuchayganidan dalolat beradi. Jumladan, ko‘rgazmalar soni 2022-yildagi 3 
tadan 2024-yilda 6 taga yetib, 100 foizlik o‘sishga erishgan bo‘lsa, festivallar soni ham xuddi shunday ikki 
baravarga ortgan. Yarmarkalar sonidagi o‘sish nisbatan pastroq bo‘lsa-da, barqaror rivojlanish kuzatilmoqda. 
Umumiy tadbirlar soni 2022-yildan 2024-yilgacha 66,7 foizga ortgan bo‘lib, bu hunarmandlar uchun yangi bozor 
imkoniyatlari, savdo tarmog‘ining kengayishi hamda turizm bilan bog‘liq ko‘p yo‘nalishli iqtisodiy faollikning 
oshayotganini ko‘rsatadi. Ushbu jarayonlar hududiy brendlar shakllanishi, mahalliy mahsulotlar eksport 
salohiyatining ortishi va hunarmandchilikni innovatsion yondashuvlar bilan uyg‘unlashtirish imkoniyatlarini 
kuchaytiradi. 

Tahlillar shuni ko‘rsatadiki, Buxoro viloyatida hunarmandchilik sohasi 2017–2024-yillarda barqaror o‘sish 
bosqichiga kirgan. Hunarmandlar sonining muntazam ortib borishi hududda sohaning iqtisodiy ahamiyati 
kengayganini anglatadi. Ayniqsa, ayollar va yoshlarning faollashuvi hunarmandchilikni ijtimoiy jihatdan inklyuziv 
bandlik manbaiga aylantirmoqda. Gender tenglikning mustahkamlanishi va yoshlar qatlamining faol ishtiroki 
milliy qadriyatlarni davom ettirish hamda innovatsion g‘oyalarni tatbiq etishda muhim omil bo‘lib xizmat qilmoqda. 

Faoliyat turlari bo‘yicha diversifikatsiyaning kuchayishi bozor ehtiyojlariga moslashuvchanlikni 
ta’minlamoqda[11]. Qo‘lda gazlama to‘qish, ganch o‘ymakorligi va sopol buyumlari kabi sohalarda kuzatilgan 
yuqori o‘sish turizm va eksport salohiyatining kengayayotganini ko‘rsatadi. Shu bilan birga, milliy liboslar tikish 
va zargarlik kabi an’anaviy yo‘nalishlarning barqaror rivojlanishi hududda hunarmandchilikning tarixiy maktablari 
va madaniy merosini saqlab qolayotganini anglatadi.

Hunarmandchilik ko‘rgazmalari, yarmarkalari va festivallarining soni ortgani esa sohaning marketing 
va turizm bilan integratsiyalashuvini tezlashtirmoqda. Xalqaro tajribada, xususan, Germaniya va Koreyada 
hunarmandchilikni turizm bilan uyg‘unlashtirish iqtisodiy diversifikatsiya uchun samarali model sifatida 
qaraladi[11]. Buxoroda ham ushbu jarayonning jadallashuvi hududning brend salohiyatini oshirmoqda.

Biroq, ayrim cheklovlar saqlanib qolmoqda: xususiy investitsiyalarning yetarli emasligi, elektron savdo 
platformalarida ishtirokning pastligi va xalqaro sertifikatlash mexanizmlarining sustligi. Shu bois, kelgusida 
hunarmandchilikni rivojlantirishda davlat-xususiy sheriklik asosidagi moliyaviy mexanizmlarni kuchaytirish, 
raqamli marketing vositalaridan keng foydalanish va hududiy brendlarni xalqaro darajada ro‘yxatdan o‘tkazish 
dolzarb vazifa bo‘lib qolmoqda. 

X U L O S A  V A  T A K L I F L A R
O‘tkazilgan tahlillar shuni ko‘rsatadiki, Buxoro viloyatida hunarmandchilik sohasi 2017–2024 yillar davomida 

izchil rivojlanish tendensiyasini namoyon qilmoqda. Hunarmandlar sonining muntazam ortishi, ayollar va 
yoshlarning faol ishtiroki kengayishi hamda faoliyat turlarining diversifikatsiyasi sohaga ijtimoiy va iqtisodiy 
barqarorlikni ta’minlash imkonini bermoqda. 

An’anaviy yo‘nalishlarning barqarorligi bilan bir qatorda, tor ixtisoslashgan sohalarda yuqori o‘sish 
qayd etilishi bozor ehtiyojlariga moslashuvchanlikning kuchayganini ko‘rsatadi. Ko‘rgazma, yarmarka va 
festivallarning ko‘payishi esa hunarmandchilikning marketing va turizm bilan integratsiyalashuvini jadallashtirib, 
hududiy brend salohiyatini oshirmoqda. 

Shu bilan birga, moliyalashtirishning yetarli emasligi, raqamli savdo imkoniyatlaridan to‘liq foydalanilmasligi 
va xalqaro sertifikatlash mexanizmlarining sustligi mavjud muammolar sifatida aniqlanmoqda[12]. Ularni 
bartaraf etish uchun quyidagi yo‘nalishlar muhim ahamiyat kasb etadi:

Davlat-xususiy sheriklik asosida moliyaviy resurslarni kengaytirish.
Elektron savdo platformalarida faoliyatni kuchaytirish va raqamli marketingni rivojlantirish.
Hunarmandchilik mahsulotlarini xalqaro sertifikatlash va hududiy brendlarni ro‘yxatdan o‘tkazishni 

jadallashtirish.
Ayollar va yoshlar uchun maxsus qo‘llab-quvvatlash dasturlarini kengaytirish. 
Umuman olganda, Buxoro viloyatida hunarmandchilik sohasining mavjud tendensiyalari uni hududiy 

iqtisodiy o‘sishning muhim omili sifatida ko‘rsatmoqda. Sohani kompleks rivojlantirish bo‘yicha amalga 
oshiriladigan strategik chora-tadbirlar milliy qadriyatlarni saqlash, yangi ish o‘rinlari yaratish va xalqaro bozorda 
raqobatbardosh pozitsiyani mustahkamlash imkonini beradi.

